
॥  ಇತಿ  ಶ್ರೀಮಹಾಭಾರತೇ  ಉದ್ಯೋಗಪರ್ವಣಿ  ಪ್ರಜಾಗರಪರ್ವಣಿ
ವಿದುರನೀತಿವಾಕ್ಯೇ  ಚತುಸ್ತ್ರಿಂಶೋಽಧ್ಯಾಯಃ  ॥

ಧೃತರಾಷ್ಟ್ರ  ಉವಾಚ  ।

ಜಾಗ್ರತೋ  ದಹ್ಯಮಾನಸ್ಯ  ಯತ್ಕಾರ್ಯಮನುಪಶ್ಯಸಿ  ।
ತದ್ಬ್ರೂಹಿ  ತ್ವಂ  ಹಿ  ನಸ್ತಾತ  ಧರ್ಮಾರ್ಥಕುಶಲಃ  ಶುಚಿಃ  ॥  1
॥

ತ್ವಂ  ಮಾಂ  ಯಥಾವದ್ವಿದುರ  ಪ್ರಶಾಧಿ
ಪ್ರಜ್ಞಾ  ಪೂರ್ವಂ  ಸರ್ವಮಜಾತಶತ್ರೋಃ  ।
ಯನ್ಮನ್ಯಸೇ  ಪಥ್ಯಮದೀನಸತ್ತ್ವ
ಶ್ರೇಯಃ  ಕರಂ  ಬ್ರೂಹಿ  ತದ್ವೈ  ಕುರೂಣಾಮ್  ॥  2॥

ಪಾಪಾಶಂಗೀ  ಪಾಪಮೇವ  ನೌಪಶ್ಯನ್
ಪೃಚ್ಛಾಮಿ  ತ್ವಾಂ  ವ್ಯಾಕುಲೇನಾತ್ಮನಾಹಮ್  ।
ಕವೇ  ತನ್ಮೇ  ಬ್ರೂಹಿ  ಸರ್ವಂ  ಯಥಾವನ್
ಮನೀಷಿತಂ  ಸರ್ವಮಜಾತಶತ್ರೋಃ  ॥  3॥

ವಿದುರ  ಉವಾಚ  ।

ಶುಭಂ  ವಾ  ಯದಿ  ವಾ  ಪಾಪಂ  ದ್ವೇಷ್ಯಂ  ವಾ  ಯದಿ  ವಾ  ಪ್ರಿಯಮ್  ।
ಅಪೃಷ್ಟಸ್ತಸ್ಯ  ತದ್ಬ್ರೂಯಾದ್ಯಸ್ಯ  ನೇಚ್ಛೇತ್ಪರಾಭವಮ್
॥  4॥

ತಸ್ಮಾದ್ವಕ್ಷ್ಯಾಮಿ  ತೇ
ರಾಜನ್ಭವಮಿಚ್ಛನ್ಕುರೂನ್ಪ್ರತಿ  ।
ವಚಃ  ಶ್ರೇಯಃ  ಕರಂ  ಧರ್ಮ್ಯಂ  ಬ್ರುವತಸ್ತನ್ನಿಬೋಧ  ಮೇ  ॥  5॥

ಮಿಥ್ಯೋಪೇತಾನಿ  ಕರ್ಮಾಣಿ  ಸಿಧ್ಯೇಯುರ್ಯಾನಿ  ಭಾರತ  ।
ಅನುಪಾಯ  ಪ್ರಯುಕ್ತಾನಿ  ಮಾ  ಸ್ಮ  ತೇಷು  ಮನಃ  ಕೃಥಾಃ  ॥  6॥

ತಥೈವ  ಯೋಗವಿಹಿತಂ  ನ  ಸಿಧ್ಯೇತ್ಕರ್ಮ  ಯನ್ನೃಪ  ।
ಉಪಾಯಯುಕ್ತಂ  ಮೇಧಾವೀ  ನ  ತತ್ರ  ಗ್ಲಪಯೇನ್ಮನಃ  ॥  7॥

ಅನುಬಂಧಾನವೇಕ್ಷೇತ  ಸಾನುಬಂಧೇಷು  ಕರ್ಮಸು  ।
ಸಂಪ್ರಧಾರ್ಯ  ಚ  ಕುರ್ವೀತ  ನ  ವೇಗೇನ  ಸಮಾಚರೇತ್  ॥  8॥



ಅನುಬಂಧಂ  ಚ  ಸಂಪ್ರೇಕ್ಷ್ಯ  ವಿಪಾಕಾಂಶ್ಚೈವ  ಕರ್ಮಣಾಮ್  ।
ಉತ್ಥಾನಮಾತ್ಮನಶ್ಚೈವ  ಧೀರಃ  ಕುರ್ವೀತ  ವಾ  ನ  ವಾ  ॥  9॥

ಯಃ  ಪ್ರಮಾಣಂ  ನ  ಜಾನಾತಿ  ಸ್ಥಾನೇ  ವೃದ್ಧೌ  ತಥಾ  ಕ್ಷಯೇ  ।
ಕೋಶೇ  ಜನಪದೇ  ದಂಡೇ  ನ  ಸ  ರಾಜ್ಯಾವತಿಷ್ಠತೇ  ॥  10॥

ಯಸ್ತ್ವೇತಾನಿ  ಪ್ರಮಾಣಾನಿ  ಯಥೋಕ್ತಾನ್ಯನುಪಶ್ಯತಿ  ।
ಯುಕ್ತೋ  ಧರ್ಮಾರ್ಥಯೋರ್ಜ್ಞಾನೇ  ಸ  ರಾಜ್ಯಮಧಿಗಚ್ಛತಿ  ॥  11
॥

ನ  ರಾಜ್ಯಂ  ಪ್ರಾಪ್ತಮಿತ್ಯೇವ  ವರ್ತಿತವ್ಯಮಸಾಂಪ್ರತಮ್  ।
ಶ್ರಿಯಂ  ಹ್ಯವಿನಯೋ  ಹಂತಿ  ಜರಾ  ರೂಪಮಿವೋತ್ತಮಮ್  ॥  12॥

ಭಕ್ಷ್ಯೋತ್ತಮ  ಪ್ರತಿಚ್ಛನ್ನಂ  ಮತ್ಸ್ಯೋ  ಬಡಿಶಮಾಯಸಮ್  ।
ರೂಪಾಭಿಪಾತೀ  ಗ್ರಸತೇ  ನಾನುಬಂಧಮವೇಕ್ಷತೇ  ॥  13॥

ಯಚ್ಛಕ್ಯಂ  ಗ್ರಸಿತುಂ  ಗ್ರಸ್ಯಂ  ಗ್ರಸ್ತಂ  ಪರಿಣಮೇಚ್ಚ
ಯತ್  ।
ಹಿತಂ  ಚ  ಪರಿಣಾಮೇ  ಯತ್ತದದ್ಯಂ  ಭೂತಿಮಿಚ್ಛತಾ  ॥  14॥

ವನಸ್ಪತೇರಪಕ್ವಾನಿ  ಫಲಾನಿ  ಪ್ರಚಿನೋತಿ  ಯಃ  ।
ಸ  ನಾಪ್ನೋತಿ  ರಸಂ  ತೇಭ್ಯೋ  ಬೀಜಂ  ಚಾಸ್ಯ  ವಿನಶ್ಯತಿ  ॥  15॥

ಯಸ್ತು  ಪಕ್ವಮುಪಾದತ್ತೇ  ಕಾಲೇ  ಪರಿಣತಂ  ಫಲಮ್  ।
ಫಲಾದ್ರಸಂ  ಸ  ಲಭತೇ  ಬೀಜಾಚ್ಚೈವ  ಫಲಂ  ಪುನಃ  ॥  16॥

ಯಥಾ  ಮಧು  ಸಮಾದತ್ತೇ  ರಕ್ಷನ್ಪುಷ್ಪಾಣಿ  ಷಟ್ಪದಃ  ।
ತದ್ವದರ್ಥಾನ್ಮನುಷ್ಯೇಭ್ಯ  ಆದದ್ಯಾದವಿಹಿಂಸಯಾ  ॥  17॥

ಪುಷ್ಪಂ  ಪುಷ್ಪಂ  ವಿಚಿನ್ವೀತ  ಮೂಲಚ್ಛೇದಂ  ನ  ಕಾರಯೇತ್  ।
ಮಾಲಾಕಾರ  ಇವಾರಾಮೇ  ನ  ಯಥಾಂಗಾರಕಾರಕಃ  ॥  18॥

ಕಿಂ  ನು  ಮೇ  ಸ್ಯಾದಿದಂ  ಕೃತ್ವಾ  ಕಿಂ  ನು  ಮೇ  ಸ್ಯಾದಕುರ್ವತಃ
।
ಇತಿ  ಕರ್ಮಾಣಿ  ಸಂಚಿಂತ್ಯ  ಕುರ್ಯಾದ್ವಾ  ಪುರುಷೋ  ನ  ವಾ  ॥  19॥

ಅನಾರಭ್ಯಾ  ಭವಂತ್ಯರ್ಥಾಃ  ಕೇ  ಚಿನ್ನಿತ್ಯಂ  ತಥಾಗತಾಃ  ।
ಕೃತಃ  ಪುರುಷಕಾರೋಽಪಿ  ಭವೇದ್ಯೇಷು  ನಿರರ್ಥಕಃ  ॥  20॥

ಕಾಂಶ್ಚಿದರ್ಥಾನ್ನರಃ  ಪ್ರಾಜ್ಞೋ  ಲಭು
ಮೂಲಾನ್ಮಹಾಫಲಾನ್  ।
ಕ್ಷಿಪ್ರಮಾರಭತೇ  ಕರ್ತುಂ  ನ  ವಿಘ್ನಯತಿ  ತಾದೃಶಾನ್  ॥  21॥

ಋಜು  ಪಶ್ಯತಿ  ಯಃ  ಸರ್ವಂ  ಚಕ್ಷುಷಾನುಪಿಬನ್ನಿವ  ।
ಆಸೀನಮಪಿ  ತೂಷ್ಣೀಕಮನುರಜ್ಯಂತಿ  ತಂ  ಪ್ರಜಾಃ  ॥  22॥



ಚಕ್ಷುಷಾ  ಮನಸಾ  ವಾಚಾ  ಕರ್ಮಣಾ  ಚ  ಚತುರ್ವಿಧಮ್  ।
ಪ್ರಸಾದಯತಿ  ಲೋಕಂ  ಯಸ್ತಂ  ಲೋಕೋಽನುಪ್ರಸೀದತಿ  ॥  23॥

ಯಸ್ಮಾತ್ತ್ರಸ್ಯಂತಿ  ಭೂತಾನಿ  ಮೃಗವ್ಯಾಧಾನ್ಮೃಗಾ  ಇವ  ।
ಸಾಗರಾಂತಾಮಪಿ  ಮಹೀಂ  ಲಬ್ಧ್ವಾ  ಸ  ಪರಿಹೀಯತೇ  ॥  24॥

ಪಿತೃಪೈತಾಮಹಂ  ರಾಜ್ಯಂ  ಪ್ರಾಪ್ತವಾನ್ಸ್ವೇನ  ತೇಜಸಾ  ।
ವಾಯುರಭ್ರಮಿವಾಸಾದ್ಯ  ಭ್ರಂಶಯತ್ಯನಯೇ  ಸ್ಥಿತಃ  ॥  25॥

ಧರ್ಮಮಾಚರತೋ  ರಾಜ್ಞಃ  ಸದ್ಭಿಶ್ಚರಿತಮಾದಿತಃ  ।
ವಸುಧಾ  ವಸುಸಂಪೂರ್ಣಾ  ವರ್ಧತೇ  ಭೂತಿವರ್ಧನೀ  ॥  26॥

ಅಥ  ಸಂತ್ಯಜತೋ  ಧರ್ಮಮಧರ್ಮಂ  ಚಾನುತಿಷ್ಠತಃ  ।
ಪ್ರತಿಸಂವೇಷ್ಟತೇ  ಭೂಮಿರಗ್ನೌ  ಚರ್ಮಾಹಿತಂ  ಯಥಾ  ॥  27॥

ಯ  ಏವ  ಯತ್ನಃ  ಕ್ರಿಯತೇ  ಪ್ರರ  ರಾಷ್ಟ್ರಾವಮರ್ದನೇ  ।
ಸ  ಏವ  ಯತ್ನಃ  ಕರ್ತವ್ಯಃ  ಸ್ವರಾಷ್ಟ್ರ  ಪರಿಪಾಲನೇ  ॥  28॥

ಧರ್ಮೇಣ  ರಾಜ್ಯಂ  ವಿಂದೇತ  ಧರ್ಮೇಣ  ಪರಿಪಾಲಯೇತ್  ।
ಧರ್ಮಮೂಲಾಂ  ಶ್ರಿಯಂ  ಪ್ರಾಪ್ಯ  ನ  ಜಹಾತಿ  ನ  ಹೀಯತೇ  ॥  29॥

ಅಪ್ಯುನ್ಮತ್ತಾತ್ಪ್ರಲಪತೋ  ಬಾಲಾಚ್ಚ  ಪರಿಸರ್ಪತಃ  ।
ಸರ್ವತಃ  ಸಾರಮಾದದ್ಯಾದಶ್ಮಭ್ಯ  ಇವ  ಕಾಂಚನಮ್  ॥  30॥

ಸುವ್ಯಾಹೃತಾನಿ  ಸುಧಿಯಾಂ  ಸುಕೃತಾನಿ  ತತಸ್ತತಃ  ।
ಸಂಚಿನ್ವಂಧೀರ  ಆಸೀತ  ಶಿಲಾ  ಹಾರೀ  ಶಿಲಂ  ಯಥಾ  ॥  31॥

ಗಂಧೇನ  ಗಾವಃ  ಪಶ್ಯಂತಿ  ವೇದೈಃ  ಪಶ್ಯಂತಿ  ಬ್ರಾಹ್ಮಣಾಃ  ।
ಚಾರೈಃ  ಪಶ್ಯಂತಿ  ರಾಜಾನಶ್ಚಕ್ಷುರ್ಭ್ಯಾಮಿತರೇ  ಜನಾಃ  ॥  32
॥

ಭೂಯಾಂಸಂ  ಲಭತೇ  ಕ್ಲೇಶಂ  ಯಾ  ಗೌರ್ಭವತಿ  ದುರ್ದುಹಾ  ।
ಅಥ  ಯಾ  ಸುದುಹಾ  ರಾಜನ್ನೈವ  ತಾಂ  ವಿನಯಂತ್ಯಪಿ  ॥  33॥

ಯದತಪ್ತಂ  ಪ್ರಣಮತಿ  ನ  ತತ್ಸಂತಾಪಯಂತ್ಯಪಿ  ।
ಯಚ್ಚ  ಸ್ವಯಂ  ನತಂ  ದಾರು  ನ  ತತ್ಸನ್ನಾಮಯಂತ್ಯಪಿ  ॥  34॥

ಏತಯೋಪಮಯಾ  ಧೀರಃ  ಸನ್ನಮೇತ  ಬಲೀಯಸೇ  ।
ಇಂದ್ರಾಯ  ಸ  ಪ್ರಣಮತೇ  ನಮತೇ  ಯೋ  ಬಲೀಯಸೇ  ॥  35॥

ಪರ್ಜನ್ಯನಾಥಾಃ  ಪಶವೋ  ರಾಜಾನೋ  ಮಿತ್ರ  ಬಾಂಧವಾಃ  ।
ಪತಯೋ  ಬಾಂಧವಾಃ  ಸ್ತ್ರೀಣಾಂ  ಬ್ರಾಹ್ಮಣಾ  ವೇದ  ಬಾಂಧವಾಃ  ॥
36॥



ಸತ್ಯೇನ  ರಕ್ಷ್ಯತೇ  ಧರ್ಮೋ  ವಿದ್ಯಾ  ಯೋಗೇನ  ರಕ್ಷ್ಯತೇ  ।
ಮೃಜಯಾ  ರಕ್ಷ್ಯತೇ  ರೂಪಂ  ಕುಲಂ  ವೃತ್ತೇನ  ರಕ್ಷ್ಯತೇ  ॥  37॥

ಮಾನೇನ  ರಕ್ಷ್ಯತೇ  ಧಾನ್ಯಮಶ್ವಾನ್ರಕ್ಷ್ಯತ್ಯನುಕ್ರಮಃ
।
ಅಭೀಕ್ಷ್ಣದರ್ಶನಾದ್ಗಾವಃ  ಸ್ತ್ರಿಯೋ  ರಕ್ಷ್ಯಾಃ
ಕುಚೇಲತಃ  ॥  38॥

ನ  ಕುಲಂ  ವೃತ್ತಿ  ಹೀನಸ್ಯ  ಪ್ರಮಾಣಮಿತಿ  ಮೇ  ಮತಿಃ  ।
ಅಂತ್ಯೇಷ್ವಪಿ  ಹಿ  ಜಾತಾನಾಂ  ವೃತ್ತಮೇವ  ವಿಶಿಷ್ಯತೇ  ॥  39॥

ಯ  ಈರ್ಷ್ಯುಃ  ಪರವಿತ್ತೇಷು  ರೂಪೇ  ವೀರ್ಯೇ  ಕುಲಾನ್ವಯೇ  ।
ಸುಖೇ  ಸೌಭಾಗ್ಯಸತ್ಕಾರೇ  ತಸ್ಯ  ವ್ಯಾಧಿರನಂತಕಃ  ॥  40॥

ಅಕಾರ್ಯ  ಕರಣಾದ್ಭೀತಃ  ಕಾರ್ಯಾಣಾಂ  ಚ  ವಿವರ್ಜನಾತ್  ।
ಅಕಾಲೇ  ಮಂತ್ರಭೇದಾಚ್ಚ  ಯೇನ  ಮಾದ್ಯೇನ್ನ  ತತ್ಪಿಬೇತ್  ॥  41
॥

ವಿದ್ಯಾಮದೋ  ಧನಮದಸ್ತೃತೀಯೋಽಭಿಜನೋ  ಮದಃ  ।
ಏತೇ  ಮದಾವಲಿಪ್ತಾನಾಮೇತ  ಏವ  ಸತಾಂ  ದಮಾಃ  ॥  42॥

ಅಸಂತೋಽಭ್ಯರ್ಥಿತಾಃ  ಸದ್ಭಿಃ  ಕಿಂ  ಚಿತ್ಕಾರ್ಯಂ  ಕದಾ  ಚನ  ।
ಮನ್ಯಂತೇ  ಸಂತಮಾತ್ಮಾನಮಸಂತಮಪಿ  ವಿಶ್ರುತಮ್  ॥  43॥

ಗತಿರಾತ್ಮವತಾಂ  ಸಂತಃ  ಸಂತ  ಏವ  ಸತಾಂ  ಗತಿಃ  ।
ಅಸತಾಂ  ಚ  ಗತಿಃ  ಸಂತೋ  ನ  ತ್ವಸಂತಃ  ಸತಾಂ  ಗತಿಃ  ॥  44॥

ಜಿತಾ  ಸಭಾ  ವಸ್ತ್ರವತಾ  ಸಮಾಶಾ  ಗೋಮತಾ  ಜಿತಾ  ।
ಅಧ್ವಾ  ಜಿತೋ  ಯಾನವತಾ  ಸರ್ವಂ  ಶೀಲವತಾ  ಜಿತಮ್  ॥  45॥

ಶೀಲಂ  ಪ್ರಧಾನಂ  ಪುರುಷೇ  ತದ್ಯಸ್ಯೇಹ  ಪ್ರಣಶ್ಯತಿ  ।
ನ  ತಸ್ಯ  ಜೀವಿತೇನಾರ್ಥೋ  ನ  ಧನೇನ  ನ  ಬಂಧುಭಿಃ  ॥  46॥

ಆಢ್ಯಾನಾಂ  ಮಾಂಸಪರಮಂ  ಮಧ್ಯಾನಾಂ  ಗೋರಸೋತ್ತರಮ್  ।
ಲವಣೋತ್ತರಂ  ದರಿದ್ರಾಣಾಂ  ಭೋಜನಂ  ಭರತರ್ಷಭ  ॥  47॥

ಸಂಪನ್ನತರಮೇವಾನ್ನಂ  ದರಿದ್ರಾ  ಭುಂಜತೇ  ಸದಾ  ।
ಕ್ಷುತ್ಸ್ವಾದುತಾಂ  ಜನಯತಿ  ಸಾ  ಚಾಢ್ಯೇಷು  ಸುದುರ್ಲಭಾ  ॥
48॥

ಪ್ರಾಯೇಣ  ಶ್ರೀಮತಾಂ  ಲೋಕೇ  ಭೋಕ್ತುಂ  ಶಕ್ತಿರ್ನ  ವಿದ್ಯತೇ
।
ದರಿದ್ರಾಣಾಂ  ತು  ರಾಜೇಂದ್ರ  ಅಪಿ  ಕಾಷ್ಠಂ  ಹಿ  ಜೀರ್ಯತೇ  ॥  49
॥



ಅವೃತ್ತಿರ್ಭಯಮಂತ್ಯಾನಾಂ  ಮಧ್ಯಾನಾಂ  ಮರಣಾದ್ಭಯಮ್  ।
ಉತ್ತಮಾನಾಂ  ತು  ಮರ್ತ್ಯಾನಾಮವಮಾನಾತ್ಪರಂ  ಭಯಮ್  ॥  50॥

ಐಶ್ವರ್ಯಮದಪಾಪಿಷ್ಠಾ  ಮದಾಃ  ಪಾನಮದಾದಯಃ  ।
ಐಶ್ವರ್ಯಮದಮತ್ತೋ  ಹಿ  ನಾಪತಿತ್ವಾ  ವಿಬುಧ್ಯತೇ  ॥  51॥

ಇಂದ್ರಿಯೌರಿಂದ್ರಿಯಾರ್ಥೇಷು  ವರ್ತಮಾನೈರನಿಗ್ರಹೈಃ  ।
ತೈರಯಂ  ತಾಪ್ಯತೇ  ಲೋಕೋ  ನಕ್ಷತ್ರಾಣಿ  ಗ್ರಹೈರಿವ  ॥  52॥

ಯೋ  ಜಿತಃ  ಪಂಚವರ್ಗೇಣ  ಸಹಜೇನಾತ್ಮ  ಕರ್ಶಿನಾ  ।
ಆಪದಸ್ತಸ್ಯ  ವರ್ಧಂತೇ  ಶುಕ್ಲಪಕ್ಷ  ಇವೋಡುರಾಡ್  ॥  53॥

ಅವಿಜಿತ್ಯ  ಯ  ಆತ್ಮಾನಮಮಾತ್ಯಾನ್ವಿಜಿಗೀಷತೇ  ।
ಅಮಿತ್ರಾನ್ವಾಜಿತಾಮಾತ್ಯಃ  ಸೋಽವಶಃ  ಪರಿಹೀಯತೇ  ॥  54॥

ಆತ್ಮಾನಮೇವ  ಪ್ರಥಮಂ  ದೇಶರೂಪೇಣ  ಯೋ  ಜಯೇತ್  ।
ತತೋಽಮಾತ್ಯಾನಮಿತ್ರಾಂಶ್ಚ  ನ  ಮೋಘಂ  ವಿಜಿಗೀಷತೇ  ॥  55॥

ವಶ್ಯೇಂದ್ರಿಯಂ  ಜಿತಾಮಾತ್ಯಂ  ಧೃತದಂಡಂ  ವಿಕಾರಿಷು  ।
ಪರೀಕ್ಷ್ಯ  ಕಾರಿಣಂ  ಧೀರಮತ್ಯಂತಂ  ಶ್ರೀರ್ನಿಷೇವತೇ  ॥  56॥

ರಥಃ  ಶರೀರಂ  ಪುರುಷಸ್ಯ  ರಾಜನ್
ನಾತ್ಮಾ  ನಿಯಂತೇಂದ್ರಿಯಾಣ್ಯಸ್ಯ  ಚಾಶ್ವಾಃ  ।
ತೈರಪ್ರಮತ್ತಃ  ಕುಶಲಃ  ಸದಶ್ವೈರ್
ದಾಂತೈಃ  ಸುಖಂ  ಯಾತಿ  ರಥೀವ  ಧೀರಃ  ॥  57॥

ಏತಾನ್ಯನಿಗೃಹೀತಾನಿ  ವ್ಯಾಪಾದಯಿತುಮಪ್ಯಲಮ್  ।
ಅವಿಧೇಯಾ  ಇವಾದಾಂತಾ  ಹಯಾಃ  ಪಥಿ  ಕುಸಾರಥಿಮ್  ॥  58॥

ಅನರ್ಥಮರ್ಥತಃ  ಪಶ್ಯನ್ನರ್ತಂ  ಚೈವಾಪ್ಯನರ್ಥತಃ  ।
ಇಂದ್ರಿಯೈಃ  ಪ್ರಸೃತೋ  ಬಾಲಃ  ಸುದುಃಖಂ  ಮನ್ಯತೇ  ಸುಖಮ್  ॥  59
॥

ಧರ್ಮಾರ್ಥೌ  ಯಃ  ಪರಿತ್ಯಜ್ಯ  ಸ್ಯಾದಿಂದ್ರಿಯವಶಾನುಗಃ  ।
ಶ್ರೀಪ್ರಾಣಧನದಾರೇಭ್ಯ  ಕ್ಷಿಪ್ರಂ  ಸ  ಪರಿಹೀಯತೇ  ॥  60॥

ಅರ್ಥಾನಾಮೀಶ್ವರೋ  ಯಃ  ಸ್ಯಾದಿಂದ್ರಿಯಾಣಾಮನೀಶ್ವರಃ  ।
ಇಂದ್ರಿಯಾಣಾಮನೈಶ್ವರ್ಯಾದೈಶ್ವರ್ಯಾದ್ಭ್ರಶ್ಯತೇ  ಹಿ
ಸಃ  ॥  61॥

ಆತ್ಮನಾತ್ಮಾನಮನ್ವಿಚ್ಛೇನ್ಮನೋ
ಬುದ್ಧೀಂದ್ರಿಯೈರ್ಯತೈಃ  ।
ಆತ್ಮೈವ  ಹ್ಯಾತ್ಮನೋ  ಬಂಧುರಾತ್ಮೈವ  ರಿಪುರಾತ್ಮನಃ  ॥  62॥



ಕ್ಷುದ್ರಾಕ್ಷೇಣೇವ  ಜಾಲೇನ  ಝಷಾವಪಿಹಿತಾವುಭೌ  ।
ಕಾಮಶ್ಚ  ರಾಜನ್ಕ್ರೋಧಶ್ಚ  ತೌ  ಪ್ರಾಜ್ಞಾನಂ  ವಿಲುಂಪತಃ  ॥
63॥

ಸಮವೇಕ್ಷ್ಯೇಹ  ಧರ್ಮಾರ್ಥೌ  ಸಂಭಾರಾನ್ಯೋಽಧಿಗಚ್ಛತಿ  ।
ಸ  ವೈ  ಸಂಭೃತ  ಸಂಭಾರಃ  ಸತತಂ  ಸುಖಮೇಧತೇ  ॥  64॥

ಯಃ  ಪಂಚಾಭ್ಯಂತರಾಞ್ಶತ್ರೂನವಿಜಿತ್ಯ  ಮತಿಕ್ಷಯಾನ್  ।
ಜಿಗೀಷತಿ  ರಿಪೂನನ್ಯಾನ್ರಿಪವೋಽಭಿಭವಂತಿ  ತಮ್  ॥  65॥

ದೃಶ್ಯಂತೇ  ಹಿ  ದುರಾತ್ಮಾನೋ  ವಧ್ಯಮಾನಾಃ  ಸ್ವಕರ್ಮ  ಭಿಃ  ।
ಇಂದ್ರಿಯಾಣಾಮನೀಶತ್ವಾದ್ರಾಜಾನೋ  ರಾಜ್ಯವಿಭ್ರಮೈಃ  ॥  66
॥

ಅಸಂತ್ಯಾಗಾತ್ಪಾಪಕೃತಾಮಪಾಪಾಂಸ್
ತುಲ್ಯೋ  ದಂಡಃ  ಸ್ಪೃಶತೇ  ಮಿಶ್ರಭಾವಾತ್  ।
ಶುಷ್ಕೇಣಾರ್ದ್ರಂ  ದಹ್ಯತೇ  ಮಿಶ್ರಭಾವಾತ್
ತಸ್ಮಾತ್ಪಾಪೈಃ  ಸಹ  ಸಂಧಿಂ  ನ  ಕುರ್ಯಾತ್  ॥  67॥

ನಿಜಾನುತ್ಪತತಃ  ಶತ್ರೂನ್ಪಂಚ  ಪಂಚ  ಪ್ರಯೋಜನಾನ್  ।
ಯೋ  ಮೋಹಾನ್ನ  ನಿಘೃಹ್ಣಾತಿ  ತಮಾಪದ್ಗ್ರಸತೇ  ನರಮ್  ॥  68॥

ಅನಸೂಯಾರ್ಜವಂ  ಶೌಚಂ  ಸಂತೋಷಃ  ಪ್ರಿಯವಾದಿತಾ  ।
ದಮಃ  ಸತ್ಯಮನಾಯಾಸೋ  ನ  ಭವಂತಿ  ದುರಾತ್ಮನಾಮ್  ॥  69॥

ಆತ್ಮಜ್ಞಾನಮನಾಯಾಸಸ್ತಿತಿಕ್ಷಾ  ಧರ್ಮನಿತ್ಯತಾ  ।
ವಾಕ್ಚೈವ  ಗುಪ್ತಾ  ದಾನಂ  ಚ  ನೈತಾನ್ಯಂತ್ಯೇಷು  ಭಾರತ  ॥  70॥

ಆಕ್ರೋಶ  ಪರಿವಾದಾಭ್ಯಾಂ  ವಿಹಿಂಸಂತ್ಯಬುಧಾ  ಬುಧಾನ್  ।
ವಕ್ತಾ  ಪಾಪಮುಪಾದತ್ತೇ  ಕ್ಷಮಮಾಣೋ  ವಿಮುಚ್ಯತೇ  ॥  71॥

ಹಿಂಸಾ  ಬಲಮಸಾಧೂನಾಂ  ರಾಜ್ಞಾಂ  ದಂಡವಿಧಿರ್ಬಲಮ್  ।
ಶುಶ್ರೂಷಾ  ತು  ಬಲಂ  ಸ್ತ್ರೀಣಾಂ  ಕ್ಷಮಾಗುಣವತಾಂ  ಬಲಮ್  ॥  72
॥

ವಾಕ್ಸಂಯಮೋ  ಹಿ  ನೃಪತೇ  ಸುದುಷ್ಕರತಮೋ  ಮತಃ  ।
ಅರ್ಥವಚ್ಚ  ವಿಚಿತ್ರಂ  ಚ  ನ  ಶಕ್ಯಂ  ಬಹುಭಾಷಿತುಮ್  ॥  73॥

ಅಭ್ಯಾವಹತಿ  ಕಲ್ಯಾಣಂ  ವಿವಿಧಾ  ವಾಕ್ಸುಭಾಷಿತಾ  ।
ಸೈವ  ದುರ್ಭಾಷಿತಾ  ರಾಜನ್ನನರ್ಥಾಯೋಪಪದ್ಯತೇ  ॥  74॥

ಸಂರೋಹತಿ  ಶರೈರ್ವಿದ್ಧಂ  ವನಂ  ಪರಶುನಾ  ಹತಮ್  ।
ವಾಚಾ  ದುರುಕ್ತಂ  ಬೀಭತ್ಸಂ  ನ  ಸಂರೋಹತಿ  ವಾಕ್ಕ್ಷತಮ್  ॥  75॥



ಕರ್ಣಿನಾಲೀಕನಾರಾಚಾ  ನಿರ್ಹರಂತಿ  ಶರೀರತಃ  ।
ವಾಕ್ಷಲ್ಯಸ್ತು  ನ  ನಿರ್ಹರ್ತುಂ  ಶಕ್ಯೋ  ಹೃದಿ  ಶಯೋ  ಹಿ  ಸಃ  ॥
76॥

ವಾಕ್ಸಾಯಕಾ  ವದನಾನ್ನಿಷ್ಪತಂತಿ
ಯೈರಾಹತಃ  ಶೋಚತಿ  ರತ್ರ್ಯಹಾನಿ  ।
ಪರಸ್ಯ  ನಾಮರ್ಮಸು  ತೇ  ಪತಂತಿ
ತಾನ್ಪಂಡಿತೋ  ನಾವಸೃಜೇತ್ಪರೇಷು  ॥  77॥

ಯಸ್ಮೈ  ದೇವಾಃ  ಪ್ರಯಚ್ಛಂತಿ  ಪುರುಷಾಯ  ಪರಾಭವಮ್  ।
ಬುದ್ಧಿಂ  ತಸ್ಯಾಪಕರ್ಷಂತಿ  ಸೋಽಪಾಚೀನಾನಿ  ಪಶ್ಯತಿ  ॥  78॥

ಬುದ್ಧೌ  ಕಲುಷ  ಭೂತಾಯಾಂ  ವಿನಾಶೇ  ಪ್ರತ್ಯುಪಸ್ಥಿತೇ  ।
ಅನಯೋ  ನಯಸಂಕಾಶೋ  ಹೃದಯಾನ್ನಾಪಸರ್ಪತಿ  ॥  79॥

ಸೇಯಂ  ಬುದ್ಧಿಃ  ಪರೀತಾ  ತೇ  ಪುತ್ರಾಣಾಂ  ತವ  ಭಾರತ  ।
ಪಾಂಡವಾನಾಂ  ವಿರೋಧೇನ  ನ  ಚೈನಾಂ  ಅವಬುಧ್ಯಸೇ  ॥  80॥

ರಾಜಾ  ಲಕ್ಷಣಸಂಪನ್ನಸ್ತ್ರೈಲೋಕ್ಯಸ್ಯಾಪಿ  ಯೋ  ಭವೇತ್  ।
ಶಿಷ್ಯಸ್ತೇ  ಶಾಸಿತಾ  ಸೋಽಸ್ತು  ಧೃತರಾಷ್ಟ್ರ
ಯುಧಿಷ್ಠಿರಃ  ॥  81॥

ಅತೀವ  ಸರ್ವಾನ್ಪುತ್ರಾಂಸ್ತೇ  ಭಾಗಧೇಯ  ಪುರಸ್ಕೃತಃ  ।
ತೇಜಸಾ  ಪ್ರಜ್ಞಯಾ  ಚೈವ  ಯುಕ್ತೋ  ಧರ್ಮಾರ್ಥತತ್ತ್ವವಿತ್  ॥
82॥

ಆನೃಶಂಸ್ಯಾದನುಕ್ರೋಶಾದ್ಯೋಽಸೌ  ಧರ್ಮಭೃತಾಂ  ವರಃ  ।
ಗೌರವಾತ್ತವ  ರಾಜೇಂದ್ರ  ಬಹೂನ್ಕ್ಲೇಶಾಂಸ್ತಿತಿಕ್ಷತಿ  ॥
83॥

॥  ಇತಿ  ಶ್ರೀಮಹಾಭಾರತೇ  ಉದ್ಯೋಗಪರ್ವಣಿ  ಪ್ರಜಾಗರಪರ್ವಣಿ
ವಿದುರನೀತಿವಾಕ್ಯೇ  ಚತುಸ್ತ್ರಿಂಶೋಽಧ್ಯಾಯಃ  ॥  34॥

